
“ТОГТООЛД НЭМЭЛТ ОРУУЛАХ ТУХАЙ” УЛСЫН ИХ ХУРЛЫН 
ТОГТООЛЫН ТӨСЛИЙН ТОВЧ ТАНИЛЦУУЛГА
(“Импортын барааны гаалийн албан татварын хувь,  хэмжээ батлах тухай" Улсын Их Хурлын 1999 оны 6 дугаар сарын 03-ны өдрийн 27 дугаар тогтоол)
Тогтоолын төслийн ерөнхий агуулга, зохицуулах харилцааны талаар:
Гаалийн тариф, гаалийн татварын тухай хуулийн 4 дүгээр зүйлийн 4.3 дахь хэсэгт “Экспортын барааны гаалийн тариф болон импортын барааны нэн тааламжтай тарифыг Улсын Их Хурал тогтооно” гэж, 4.8 дахь хэсэгт “Гаалийн тарифыг түр хугацаагаар тогтоож болох бөгөөд ийнхүү түр хугацаагаар тогтоосон тарифыг мөрдөх хугацаа жилд 6 сараас хэтрэхээргүй байна” гэж, 4.9 дэх хэсэгт “Гаалийн тарифыг хилийн боомтоор тогтоож болно” гэж тус тус заасан. 
Түүнчлэн, Монгол Улсын Их Хурлын 2010 оны 48 дугаар тогтоолоор баталсан “Монгол Улсын үндэсний аюулгүй байдлын үзэл баримтлал”-ын 3.4.2.1-д “Хүнсний хангамжийн баталгаат байдлыг хангаж, физиологийн зохистой нормд нийцсэн хүнсний бүтээгдэхүүнээр хүн амыг жигд, тогтвортой, хүртээмжтэй хангах нөхцөлийг бүрдүүлнэ” гэж, Улсын Их Хурлын “Хууль баталсантай холбогдуулан авах зарим арга хэмжээний тухай” 2025 оны 60 дугаар тогтоолын 6-д “алслагдсан бүс нутгийн гурил, тэжээлийн үйлдвэрлэл, хангалтыг хэвийн түвшинд хүртэлх хугацаанд үнийн өсөлтөд голлон нөлөөлж буй тээврийн зардлыг бууруулах, шаардлагатай гурил, малын тэжээлийг тухайн бүс нутгийн хилийн боомтоор оруулж үнийн болон хангалтын тогтвортой байдлыг бий болгох” гэж тус тус заасныг хэрэгжүүлэхээр “Импортын барааны гаалийн албан татварын хувь, хэмжээ батлах тухай" Улсын Их Хурлын 1999 оны 6 дугаар сарын 03-ны өдрийн 27 дугаар тогтоолд нэмэлт, өөрчлөлт оруулах тухай Улсын Их Хурлын тогтоолын төслийн үзэл баримтлалыг тодорхойлж, түүнд нийцүүлж хуулийн төслийг боловсруулсан байна.
Улсын Их Хурлын 1999 оны "Импортын барааны гаалийн албан татварын хувь, хэмжээ батлах тухай" 27 дугаар тогтоолын 4 дэх заалтад “....холбогдох барааны гаалийн албан татварын хувь, хэмжээг тухайн салбарын бүтээгдэхүүний онцлогийг харгалзан тогтоох эрхийг Монгол Улсын Засгийн газар”-т олгосон байх бөгөөд улаанбуудайн гурил, мал, амьтны тэжээл, тэжээлийн нэмэлтийн гаалийн албан татварын хувь, хэмжээг тогтоох эрх олгогдоогүй байна. 
Иймд цаг үеийн хүндрэлтэй нөхцөл байдлыг даван туулах, гол нэрийн хүнсний бүтээгдэхүүн, мал, амьтны тэжээлийн хангамж, нийлүүлэлтийг тасалдуулахгүй байх, шуурхай арга хэмжээг авч хэрэгжүүлэхээр гаалийн албан татварын хувь хэмжээг тогтоох эрхийг Засгийн газарт олгохоор тогтоолын төсөлд тусгасан. 
Тухайн харилцааг хууль, эрх зүйн бусад актаар зохицуулж ирсэн байдал:
Хүнс, хөдөө аж ахуйн салбарын өвөлжилт, хаваржилтыг хүндрэлгүй даван туулах, хүн амын хүнсний хангамж, хүртээмжийн тогтвортой байдлыг хангах, стратегийн хүнсний нөөц бүрдүүлэх, уур амьсгалын өөрчлөлт болон олон улсын харилцаанаас үүдэн гарсан үр дагавруудыг даван туулах зорилгоор 2014-2025 оны хооронд улаанбуудай, улаанбуудайн гурил болон малын тэжээлийг гаалийн албан татвараас чөлөөлөх хүрээнд нийт 8 удаа тусгайлан хууль баталж, цаг үеийн шинжтэй арга хэмжээг авч хэрэгжүүлэхээр гаалийн албан татвартай холбоотой хууль тогтоомжийг өргөн мэдүүлсээр ирсэн байна. 
Тухайлбал: Монгол Улсын Их Хурлын 2024 оны 04 дүгээр сарын 19-ний өдрийн чуулганы нэгдсэн хуралдаанаар мал аж ахуйн салбарыг эрсдэлээс хамгаалах, гол нэрийн бүтээгдэхүүний хангамж, нийлүүлэлтийн тогтвортой байдлыг хангах, нөөцийг нэмэгдүүлэх, нийлүүлэлтийг тасалдуулахгүй байх зорилгоор импортлох мал, амьтны тэжээл, тэжээлийн нэмэлт болон улаанбуудайн гурилыг “Гаалийн албан татвараас чөлөөлөх тухай хууль”-ийн төслийг хэлэлцэн баталсан. 
Монгол хүний үндсэн хэрэглээ, стратегийн хүнсний нэг болох улаанбуудайн тариалалт 2024-2025 онд эрс буурч, үүнтэй холбоотой хүн амын гурилын хэрэгцээний 40.0 хувийг импортоор хангах болсноор "Гаалийн албан татвараас чөлөөлөх тухай хуулийг хүчингүй болсонд тооцох тухай хууль"-ийн төслийг Улсын Их Хуралд өргөн мэдүүлж, батлагдсанаар 2025 оны 07 дугаар сарын 01-ний өдрөөс импортын гурилын гаалийн албан татвар Улсын Их Хурлын 1999 оны 27 дугаар тогтоолын хавсралтад заасан хувь хэмжээгээр зохицуулагдаж эхэлсэн болно.
Улсын Их Хурлын “Хууль баталсантай холбогдуулан авах зарим арга хэмжээний тухай” 2025 оны 60 дугаар тогтоолд “баруун бүс нутгийн газар тариалангийн үйлдвэрлэлийг сэргээх, гурил, тэжээлийн үйлдвэрлэл, хангамжийн тогтвортой байдлыг бий болгох төлөвлөгөө гаргаж, Засгийн газрын 2025 оны 47 дугаар тогтоолоор баталсан "Атар-4 тариалангийн тогтвортой хөгжлийн аян"-ы хүрээнд хэрэгжүүлэх, "алслагдсан бүс нутгийн гурил, тэжээлийн үйлдвэрлэл, хангалтыг хэвийн түвшинд хүртэлх хугацаанд үнийн өсөлтөд голлон нөлөөлж буй тээврийн зардлыг бууруулах, шаардлагатай гурил, малын тэжээлийг тухайн бүс нутгийн хилийн боомтоор оруулж үнийн болон хангалтын тогтвортой байдлыг бий болгох” гэж тус тус зааж, алслагдсан бүс нутаг дахь гурил, тэжээлийн хангамж нийлүүлэлтийг тасалдуулахгүй байх талаар даалгасан болно.
Түүнчлэн 2025 оны байгаль цаг уурын нөхцөл байдлаас шалтгаалан баруун бүсийн хэмжээнд хур тунадас бага, гантай байснаас үүдэн байгалийн хадлан, өвс, тэжээлийн гарц муу, улаанбуудайн тариалалт, ургац хураалт өмнөх жилүүдээс харьцангуй бага байх төлөвтэй зэрэг тариалангийн үйлдвэрлэлийн бодит нөхцөл байдалд тулгуурлан улаанбуудайн гурил, мал, амьтны тэжээл, тэжээлийн нэмэлтийн хангамж, нийлүүлэлт тухайн бүс нутагт доголдох нөхцөл байдал үүсээд байна.
 Баруун бүс нутгийн нөхцөл байдалтай холбогдуулан Улсын Их Хурлын гишүүн Х.Жангабыл нарын 64 гишүүнийн гарын үсэг бүхий УИХ-03/11257 дугаартай  албан бичгээр Баян-Өлгий аймгийн Цагааннуур, Ховд аймгийн Ярант, Увс аймгийн Боршоо, Завхан аймгийн Арцсуурь, Говь-Алтай аймгийн Бургастай боомтоор улаанбуудайн гурил, мал, амьтны тэжээл, тэжээлийн нэмэлтийг импортлох боломжоор хангаж, гаалийн албан татвараас чөлөөлж, иргэдэд бодитой дэмжлэг үзүүлэх талаар хүсэлт ирүүлсэн байна.
"Импортын барааны гаалийн албан татварын хувь, хэмжээ батлах тухай" Монгол Улсын Их Хурлын 1999 оны 06 дугаар сарын 03-ны өдрийн 27 дугаар тогтоолд нэмэлт оруулах хүрээнд “Тогтоолд нэмэлт оруулах тухай” Улсын Их Хурлын тогтоолын төслийг Хүнс, хөдөө аж ахуй, хөнгөн үйлдвэрийн яамны цахим хуудас (https://www.mofa.gov.mn/)-нд 2025 оны 10 дугаар сарын 20-ны өдөр байршуулан олон нийтээр хэлэлцүүлсэн, санал ирээгүй байна.
Хүнс, хөдөө аж ахуйн салбар, тэр дундаа баруун бүс нутагт үүссэн бодит нөхцөл байдлыг үндэслэн “Тогтоолд нэмэлт оруулах тухай” Улсын Их Хурлын тогтоолын төслийг Засгийн газрын хуралдаанаар хэлэлцэн дэмжээд Улсын Их Хуралд яаралтай хэлэлцүүлэхээр  шийдвэрлэсэн болно.

